
 

 

MANIFESTO DO CONSELLO LOCAL DA MULLER POLO DIA INTERNACIONAL CONTRA A 

VIOLENCIA DE XÉNERO. 25N - 2021 

 

Outro 25N, a través do Consello Local da Muller, Vilagarcía de Arousa manifesta o seu profundo 

rexeitamento ante as violencias machistas e o compromiso da sociedade vilagarciá para acabar, dunha 

vez por todas, coas agresións e as múltiples discriminacións que padecemos as mulleres polo feito de 

selo. Facémolo tras case dous anos dunha terrible pandemia que puxo de manifesto algunhas cuestións 

que xa sabíamos pero que sigue sendo importante salientar: 

En sociedades como as nosas nas que, tradicionalmente, as mulleres desempeñamos as labores 

relacionadas cos coidados, é tamén sobre nós que recae un maior peso e responsabilidade ante 

situacións de vulnerabilidade social como a que viñemos de vivir. Mentres moitas persoas nos 

confinábamos, as caixeiras, as dependentas, as sanitarias, as traballadoras das residencias, as 

conserveiras, as que traballan a terra, as coidadoras e moitas outras mulleres intensificaron o seu 

traballo para que o mundo seguira en marcha. A precariedade laboral e a falta de recoñecemento social 

dos sectores feminizados e as labores de coidados é unha forma normalizada de discriminación e 

violencia contra as mulleres coa que debemos rematar. 

A pandemia, ademais, puxo de manifesto a importancia das nosas casas como espazos de protección. 

Sen embargo, cabe recordar que a violencia de xénero furta esa posibilidade a moitas mulleres ao 

converter os seus fogares en espazos nos que se exerce a violencia. O dereito á vivenda é ineludible se 

queremos garantir unha saída ás mulleres que viven en situación de violencia machista. 

Só o correcto diagnóstico dunha sociedade consciente da dimensión e os efectos que a violencia 

machista exerce sobre as mulleres en particular e sobre a sociedade no seu conxunto, nos permitiu 

acadar importantes avances nos últimos anos. Precisamente agora que vemos como comezan a 

espallarse discursos negacionistas e que cuestionan a necesidade das políticas de igualdade, debemos 

defender os consensos que promoveron estes avances e insistir en que só a través do consenso e a 

implicación activa da sociedade acabaremos coas violencias machistas. 

Porque seguen existindo mulleres que conviven coa violencia no seu día a día. 

 

Segue habendo mulleres atravesadas por distintas opresións como a raza, cultura, orientación sexual, 

identidade de xénero, clase social, discapacidade e outras condicións que dificultan o seu 

desenvolvemento e autonomía vital.  

As agresións sexuais, o abuso, o acoso e a cousificación continúan a ser formas habituais de 

dominación e violencia que os homes exercen sobre as mulleres. A trata e a explotación sexual deben 



 

ser erradicadas con políticas que protexan e ofrezan alternativas de vida dignas ás mulleres vítimas 

deste tipo de violencias. 

Hai homes que exercen a violencia e dominación das mulleres a través dos seus fillos e fillas sen que as 

leis os protexan. Precisamos que se recoñezan estas violencias e se poñan os dereitos dos nenos e 

nenas no centro. Ningún maltratador pode ser un bo pai. 

A fenda salarial, o chan pegaxoso e o teito de cristal son condicións de desigualdade que nos limitan. O 

control dos recursos económicos das mulleres segue sendo habitual. A violencia obstétrica e as 

dificultades para o acceso á interrupción voluntaria do embarazo dende o sistema público de saúde, 

constitúen unha clara vulneración dos nosos dereitos reprodutivos. A pobreza menstrual existe.  

Queremos manifestar que ningunha violencia é pequena para quen a sofre.  

Como dicíamos son moitos os avances, pero, lamentablemente, as veces vemos como as violencias e o 

patriarcado se replican tamén na xente moza. Fronte a quen quere impoñer limitacións e pin parentais, 

reivindicamos a educación en igualdade como a ferramenta fundamental para a transformación 

definitiva desta sociedade. Só así formaremos a mulleres empoderadas e libres, e homes que saiban 

recoñecer como se exerce a violencia para poder evitala. 

Os Concellos, como institucións máis próxima á veciñanza, xogan un papel fundamental de 

acompañamento e facilitación de recursos para as vítimas de violencias machistas. O traballo dos CIM é 

vital para que moitas mulleres poidan saír das situacións de violencias. Ademais, o Concello debe 

fomentar e involucrar ao conxunto de actores municipais e á veciñanza para que asuman un rol activo 

na erradicación das violencias e as desigualdades. Dende o Consello Local da Muller, pedímoslle a 

todas as forzas políticas de esta corporación que non se conformen e desenvolvan cada vez políticas 

máis valentes, sucribindo así o compromiso de que só avanzando consolidaremos os dereitos 

acadados e os estenderemos ás mulleres que faltan.  

 

Porque a igualdade só será efectiva cando se garantan todos os dereitos a todas as mulleres. 

Por último, dende o Consello Local da Muller solicitamos  á Corporación Municipal que apoie este 

Manifesto traballando para facer realidade as propostas que nel se fan a nivel do local e que se sume a 

participar na súa lectura no  acto do vindeiro 25 de Novembro ás 12,00h.  

 


